
hiraNyagarbhasUktam

हिरण्यगर्भसूक्तम्

ऋग्वेदसंहितायां दशमं मण्डलं , एकविंशत्युत्तरशततमं सूक्तम् ।
ऋषिः हिरण्यग्रभः प्रजापतिपत्यः, देवता कः (प्रजापति),
छन्दः १, ३, ६, ८, ९ त्रिष्टुप्, २, ५ निचृत्त्रिष्टुप्, ४, १० विराट्त्रिष्टुप्,
७ स्वराट्त्रिष्टुप्, स्वरः धैवतः ॥
हिर॒ण्य ॒ग ॒र्भः सम ॑वर्त॒ताग्रे ॑ भू॒तस्य ॑ जातः पतिरेक आसीत् ।
स दाधार पृथिवीं द्यामु॒तेमां कस्मै॑ दे ॒वाय ह॒विषा विधेम ॥ १०.१२१.०१
य आत्मदा ब॑ल॒दा यस्य ॒ विश्व उ ॒पासते प्॒रशिषं॒ यस्य ॑ दे ॒वाः ।
यस्य ॑ छायामृतं॒ यस्य ॑ मृ॒त्युः कस्मै॑ दे ॒वाय ह॒विषा विधेम ॥ १०.१२१.०२
यः प्राण॒तो निमिषतो म॑हित्वैक ॒ इद्राजा जग ॑तो ब॒भूव ।
य ईशे ॑ अ ॒स्य द्विपदश्चतु ॑ष्पदः कस्मै॑ दे ॒वाय ह॒विषा विधेम ॥ १०.१२१.०३
यस्ये ॒मे हिमवन्तो महित्वा यस्य ॑ समु ॒द्रं र॒सया ॑ स ॒हाहुः ।
यस्ये ॒माः प्॒रदिशो॒ यस्य ॑ बाहू कस्मै॑ दे ॒वाय ह॒विषा विधेम ॥ १०.१२१.०४
येन ॒ द्यौरु ॒ग्रा पृ॑थिवी च॑ द॒ृळ्हा येन ॒ स्वः स्तभितं येन ॒ नाकः ।
यो अ ॒न्तरिक्षे ॒ रजसो विमानः कस्मै॑ दे ॒वाय ह॒विषा विधेम ॥ १०.१२१.०५
यं क्रन्दसी ॒ अवसा तस्तभाने अ ॒भ्यैक्षे ॑तां॒ मनसा ॒ रेजमाने ।
यत्राधि ॒ सूर ॒ उदितो विभाति कस्मै॑ दे ॒वाय ह॒विषा विधेम ॥ १०.१२१.०६
आपो॑ ह॒ यद्बृ ॑ह॒तीर्विश्वमायन्गर्भं ॒ दधाना ज ॒नय ॑न्तीरग्निम् ।
ततो॑ दे ॒वानां॒ समवर्त॒तासु ॒रेकः कस्मै॑ दे ॒वाय ह॒विषा विधेम ॥ १०.१२१.०७
यश्चि ॒दापो॑ महिना प॒र्यप ॑श्य ॒द्दक्षं ॒ दधाना ज ॒नय ॑न्तीर्य ॒ज्ञम् ।
यो दे ॒वेष्वधि दे ॒व एक ॒ आसी ॒त्कस्मै॑ दे ॒वाय ह॒विषा विधेम ॥ १०.१२१.०८
मा नो॑ हिंसीज्जनिता यः पृ॑थिव्या यो वा दिवं॑ स ॒त्यध ॑र्मा ज ॒जान ।
यश्चा ॒पश्च ॒न्द्रा बृ॑ह॒तीर्ज॒जान कस्मै॑ दे ॒वाय ह॒विषा विधेम ॥ १०.१२१.०९

प्रजापते॒ न त्वदे ॒तान्य ॒न्यो विश्वा जातानि परि ता ब॑भूव ।
यत्का ॑मास्ते जुहुमस्तन्नो॑ अस्तु व॒यं स्याम॒ पतयो रयीणाम् ॥ १०.१२१.१०
स्वररहितम् ।
हिरण्यगर्भः समवर्तताग्रे भूतस्य जातः पतिरेक आसीत् ।
स दाधार पृथिवीं द्यामुतेमां कस्मै देवाय हविषा विधेम ॥ १०.१२१.०१
य आत्मदा बलदा यस्य विश्व उपासते प्रशिषं यस्य देवाः ।
यस्य छायामृतं यस्य मृत्युः कस्मै देवाय हविषा विधेम ॥ १०.१२१.०२
यः प्राणतो निमिषतो महित्वैक इद्राजा जगतो बभूव ।
य ईशे अस्य द्विपदश्चतुष्पदः कस्मै देवाय हविषा विधेम ॥ १०.१२१.०३
यस्येमे हिमवन्तो महित्वा यस्य समुद्रं रसया सहाहुः ।
यस्येमाः प्रदिशो यस्य बाहू कस्मै देवाय हविषा विधेम ॥ १०.१२१.०४
येन द्यौरुग्रा पृथिवी च दृळ्हा येन स्वः स्तभितं येन नाकः ।
यो अन्तरिक्षे रजसो विमानः कस्मै देवाय हविषा विधेम ॥ १०.१२१.०५
यं क्रन्दसी अवसा तस्तभाने अभ्यैक्षेतां मनसा रेजमाने ।
यत्राधि सूर उदितो विभाति कस्मै देवाय हविषा विधेम ॥ १०.१२१.०६
आपो ह यद्बृहतीर्विश्वमायन्गर्भं  दधाना जनयन्तीरग्निम् ।
ततो देवानां समवर्ततासुरेकः कस्मै देवाय हविषा विधेम ॥ १०.१२१.०७
यश्चिदापो महिना पर्यपश्यद्दक्षं दधाना जनयन्तीर्यज्ञम् ।
यो देवेष्वधि देव एक आसीत्कस्मै देवाय हविषा विधेम ॥ १०.१२१.०८
मा नो हिंसीज्जनिता यः पृथिव्या यो वा दिवं सत्यधर्मा जजान ।
यश्चापश्चन्द्रा बृहतीर्जजान कस्मै देवाय हविषा विधेम ॥ १०.१२१.०९
प्रजापते न त्वदेतान्यन्यो विश्वा जातानि परि ता बभूव ।
यत्कामास्ते जुहुमस्तन्नो अस्तु वयं स्याम पतयो रयीणाम् ॥ १०.१२१.१०

